FJALIM I INSPEKTORIT TE PERGJITHSHEM TE ILDKP, Z. ADRIATIK LLALLA, NE TAKIMIN ME KESHILLIN BASHKIAK TE TIRANES




    26.10.2011




Hotel “Sheraton”, salla “Illyria II”

Të nderuar pjesëmarrës,

Takohemi për herë të parë pas konstituimit të Këshillit Bashkiak të Tiranë dhe gjej rastin t’ju uroj punë të mbarë!

Inspektorati i Lartë i Deklarimit dhe Kontrollit të Pasurive Ju falenderon për praninë tuaj në këtë tryezë të rrumbullakët, e cila do të shërbejë si një bazë e rëndësishme për bashkëveprimin institucional në luftën kundër korrupsionit.

Gjithashtu, edhe në emrin Tuaj, falenderoj Organizatën për Sigurinë dhe Bashkëpunimin Evropian, Prezenca në Shqipëri, për ndihmesën e dhënë për këtë takim dhe, në përgjithësi për mbështetjen e ofruar ndaj institucionit tonë.

***

Është e njohur tashmë se Inspektorati i Lartë ka rol prioritar në luftën kundër korrupsionit në administratën publike dhe, në mënyrë specifike, në parandalimin dhe shmangien e konfliktit të interesave.

E vlerësuam të rëndësishëm takimin me ju, anëtarë të Këshillit Bashkiak të kryeqytetit, nisur nga ndikimi i vendimmarrjes Suaj në jetën e komunitetit më numrin më të madh të banorëve në Shqipëri.
Pavarësisht përkatësive politike të gjithësecilit prej Jush, lufta kundër korrupsionit është një çështje që na përket të gjithëve. Dhe kjo luftë nis pikërisht në zbatimin e standarteve ligjore për shmangien e interesit privat në vendimet publike.

Prania Juaj këtu dëshmon se të gjithë jemi në një bashkësi mendimi përsa i përket aplikimit me korrektesë të ligjit dhe shmangies së korrupsionit në administratë.

Ligji për “Parandalimin e konfliktit të interesave…” është ndër më të rëndësishmit për forcimin e shtetit ligjor, pra, të standartit prioritar që i nevojitet Shqipërisë për integrimin evropian. Natyrisht, është një sfidë e rëndësishme dhe shumë e vështirë, por nuk është aspak e pamundur.
Inspektorati i Lartë ka dhënë një kontribut të madh në këtë drejtim, gjë e cila është vlerësuar edhe nga partnerët ndërkombëtarë, ku vlen të përmendim Raportin e fundit të OSBE, paraqitur vetëm para pak javësh.

Megjithatë, rruga drejt suksesit në luftën kundër korrupsionit nuk është autostradë e drejtë, por ka pengesat e veta, të cilat duhet t’i përballojmë të gjithë bashkë.

Ju, si anëtarë të Këshillit Bashkiak të Tiranës, keni një rol shumë të madh në këtë drejtim. Vendimet tuaja janë jetike për zhvillimin e metropolit shqiptar. Nëse Ju të parët veproni në bazë të standarteve të kërkuara evropiane, kjo do të ishte një sinjal shumë i fortë pozitiv për të gjithë drejtuesit dhe vendimmarrësit e pushtetit lokal në Shqipëri.

***

Të nderuar pjesëmarrës,

Takimi i sotëm do të shërbejë si një mundësi e mirë për t’u njohur më nga afër me çështjet ligjore, problematikën aktuale të konfliktit të interesave, si edhe me mundësitë për përmirësimin e veprimeve administrative në dobi të interesit më të lartë publik.
Ju falenderojmë edhe njëherë për praninë Tuaj!

